

ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2025 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ՎԵՐԱԲԱՇԽՈՒՄ,  ՓՈՓՈԽՈՒԹՅՈՒՆՆԵՐ ԵՎ ՀԱՅԱՍՏԱՆԻ  ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2024  ԹՎԱԿԱՆԻ ԴԵԿՏԵՄԲԵՐԻ 27-Ի N 2060-Ն ՈՐՈՇՄԱՆ ՄԵՋ  ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ  ՄԱՍԻՆ 

1. Իրավական ակտի ընդունման անհրաժեշտությունը 
	Սույն որոշման նախագծի ընդունումը պայմանավորված է «Տեղեկատվական համակարգերի կառավարման խորհրդի» 2025 թ. հուլիսի 23-ի նիստի ԽԱ/19-2025 արձանագրության որոշմամբ և ՀՀ կրթության, գիտության, մշակույթի և սպորտի նախարարության ենթակայությամբ գործող թանգարաններում ներդրված  «Թանգարաններում էլեկտրոնային տոմսերի միասնական ավտոմատացված համակարգերի ստեղծում, ներդրում և սպասարկում» ծրագրի արդիականացման անհրաժեշտությամբ, ինչպես նաև մշակույթի ոլորտի թվայնացման ճանապարհային քարտեզի գաղափարի և ներկայացված էլեկտրոնային հարթակների լավարկման առաջարկների պատշաճ կազմակերպման անհրաժեշտությամբ:

2. Ընթացիկ իրավիճակը և խնդիրները
Դեռևս 2023 թվականի նոյեմբերին ՀՀ կրթության, գիտության, մշակույթի և սպորտի նախարարության ենթակայությամբ գործող թանգարաններում ներդրվել է «Թանգարաններում էլեկտրոնային տոմսերի միասնական ավտոմատացված համակարգերի ստեղծում, ներդրում և սպասարկում»  ծրագիրը: Համակարգը կազմված է 2 հիմնական բաղադրիչներից՝ տոմսերի վաճառքի և մուտքի հասանելիության վերահսկման և կառավարման համակարգերից: 
Ծրագրին միացած են նախարարության համակարգի 19 թանգարան: Յուրաքանչյուր քաղաքացի կարող է museumsarmenia.am կայքից ստանալ համապարփակ տեղեկատվություն թանգարանի, գործող ծրագրերի, ցուցադրությունների և ընթացիկ միջոցառումների մասին, ինչպես նաև էլեկտրոնային հարթակի միջոցով պատվիրել իրեն հետաքրքրող ցուցադրության տոմսը՝ ժամանակակից տեխնոլոգիաների կիրառմամբ: Հարթակի միջոցով ավելի հասանելի կդառնա հուշանվերների վաճառքը, քաղաքացիները հնարավորություն կունենան գնելու մի քանի տոմս միաժամանակ և օգտվելու զեղչային քաղաքականությունից: 
Ծրագրի իրականացումը թույլ է տալիս վերահսկել թանգարանների կողմից տոմսերի վաճառքը, թանգարանների եկամուտները, կանխել չարաշահումները և ապահովել հաշվետվողականություն պետության և հանրության առաջ, ինչպես նաև ապահովել  ֆինանսական հոսքերի միասնական հաշվառում և հաշվետվություն: Ծրագրի լավարկման արդյունքում հնարավորություն  կստեղծվի համակարգում ներառել ևս 18 մասնաճյուղ-թանգարաններ և թանգարանային համակարգը դարձնել  ավելի արդյունավետ, հաշվետու ու զարգացող: Լրացուցիչ ֆինանսավորման շնորհիվ կամբողջանա տոմսային տնտեսությանը միացած նախարարության ենթակայության թանգարանների թիվը:

3․ Կարգավորման նպատակը և բնույթը
Պահանջվող լրացուցիչ ֆինանսավորումն ուղղվելու է «Թանգարաններում էլեկտրոնային տոմսերի միասնական ավտոմատացված համակարգերի ստեղծում, ներդրում և սպասարկում» ծրագրի լավարկման գործընթացին:
  
       4․ Նախագծի մշակման գործընթացում ներգրավված ինստիտուտները և անձինք. 
Իրավական ակտի նախագիծը մշակել են Հայաստանի Հանրապետության կրթության, գիտության, մշակույթի և սպորտի նախարարության մասնագետները:  

5․ Իրավական ակտի կիրարկման դեպքում ակնկալվող արդյունքը
«Թանգարաններում էլեկտրոնային տոմսերի միասնական ավտոմատացված համակարգերի ստեղծում, ներդրում և սպասարկում» ծրագրի լավարկման արդյունքում համակարգին կմիանան նոր մասնաճյուղ-թանգարաններ՝ համապատասխան սարքավորումներով (այդ թվում 10 գերզգայուն QR կարդացող սարքեր արդեն իսկ տեղադրված տուրնիկետների համար): 

6․ Իրավական ակտի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացման կամ նվազեցման անհրաժեշտություն
«Հայաստանի Հանրապետության 2025 թվականի պետական բյուջեի մասին» օրենքում վերաբաշխում և լրացում,  Հայաստանի Հանրապետության կառավարության 2024 թվականի դեկտեմբերի 27-ի N 2060-Ն որոշման մեջ  փոփոխություններ և լրացումներ,  մի շարք որոշումներում փոփոխություններ կատարելու, ինչպես նաև Հայաստանի Հանրապետության կրթության, գիտության, մշակույթի և սպորտի նախարարությանը գումար հատկացնելու մասին» Հայաստանի Հանրապետության կառավարության որոշման ընդունման կապակցությամբ Հայաստանի Հանրապետության պետական կամ տեղական ինքնակառավարման մարմնի բյուջեում եկամուտների և ծախսերի ավելացում կամ նվազեցում չի առաջանում, իսկ ՀՀ կրթության, գիտության, մշակույթի և սպորտի նախարարության բյուջեում ծախսերն ավելանում են 12276,0 հազար դրամով։

7․ Իրավական ակտի ընդունման կապակցությամբ այլ նորմատիվ իրավական ակտերի ընդունման անհրաժեշտություն
1. Այլ իրավական ակտերում փոփոխությունների և/կամ լրացումների անհրաժեշտությունը.
Չի առաջացնում:
2. Միջազգային պայմանագրերով ստանձնած պարտավորությունների հետ համապատասխանությունը.
Համապատասխանում է:
    8․ «Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ».
Որոշման նախագիծը մշակվել է հիմք ընդունելով ՀՀ կառավարության 2023 թվականի նոյեմբերի 9-ի N 1951-Լ որոշմամբ հաստատված Հայաստանի Հանրապետության մշակույթի պահպանության, զարգացման և հանրահռչակման 2023-2027 թվականների ռազմավարության և դրա կատարումն ապահովող գործողությունների ծրագիրը, ինչպես նաև վերը նշված որոշման հավելված N 2-ի  Մասնավոր նպատակ 1.2, Գործողություն N 7-ի պահանջները. «Գրադարաններում և թանգարաններում Էլեկտրոնային սպասարկման ծրագրերի ներդրում»:

9․ Այլ տեղեկություններ.
Չկան:





